
Z. N. Urunova
Nizomiy nomidagi Oʻzbekiston milliy pedagogika universiteti
dotsenti, PhD

M. Jaborova
OʻzMPU Surdopedagogika magistratura mutaxassisligi
1-bosqich talabasi

Annotatsiya: Eshitishida nuqsoni boʻlgan shaxslarning sport faoliyati va ijtimoiylashuvi jarayonida sport terminologiya
sining izchilligi dolzarb masalalardan biri hisoblanadi. Xususan, Oʻzbekistonda lingvistik terminlarni ifodalash uchun stan­
dart imo-ishoralar tizimining yetarli darajada shakllanmaganligi hamda eshitishida nuqsoni boʻlgan shaxslar tomonidan 
turli xil imo-ishora variantlaridan foydalanilishi terminologik birliklarni yagona tizim asosida qoʻllashga toʻsqinlik qilmoqda. 
Shu nuqtai nazardan, imo-ishora tiliga asoslangan terminologik korpus yaratish, shuningdek, daktil nutq va imo-isho­
ralardan foydalanish tamoyillarini takomillashtirish boʻyicha metodik yondashuvlar ishlab chiqilgan.

Kalit so‘zlar: imo-ishora tili, daktil nutq, terminologik yondashuv, eshitishida nuqsoni boʻlgan talabalar, lingvistik terminlar.
Abstract: Consistency and standardization of sports terminology remain among the significant issues in the process of 
sports activities and socialization of individuals with hearing impairments. In particular, the insufficient development of 
a standardized system of gestures for expressing linguistic terms in Uzbekistan, as well as the use of different gesture 
variations by individuals with hearing impairments, create challenges in the unified application of terminological units. In 
this regard, methodological approaches have been developed for creating a terminology corpus based on sign language 
and for improving the principles of using dactyl speech and gestures.

Key words: sign language, dactyl speech, terminological approach, students with hearing impairments, linguistic terms.
Аннотация: Одной из актуальных проблем в процессе спортивной деятельности и социализации лиц с наруше­
нием слуха является обеспечение последовательности и унификации спортивной терминологии. В частности, 
недостаточная сформированность системы стандартных жестов для выражения лингвистических терминов в 
Узбекистане, а также использование различных вариантов жестов лицами с нарушением слуха затрудняют при­
менение терминологических единиц на единой основе. В связи с этим разработаны методические подходы по 
созданию терминологического корпуса на основе жестового языка, а также по совершенствованию принципов 
использования дактильной речи и жестов.

Ключевые слова: жестовый язык, дактильная речь, терминологический подход, студенты с нарушением слуха, 
лингвистические термины.

KIRISH
Hozirgi kunda ta’lim tizimida alohida ta’lim ehtiyojiga ega bo‘lgan shaxslarni o‘qitish va tarbiyalash 

masalalariga e’tibor anchayin jadallashganligini ko‘rish mumkin. Bu jarayonda maxsus pedagogika sohasi­
ning o‘rni beqiyos bo‘lib, u rivojlanishida turli cheklanishlari bo‘lgan bolalarning ta’lim-tarbiyasi bilan shug‘ulla­
nadi. Maxsus pedagogikaning samaradorligi esa ko‘p jihatdan unda qo‘llaniladigan terminlarning to‘g‘ri, aniq va 
yagona mazmunda ishlatilishiga bog‘liq.

Oʻzbekiston Respublikasi Prezidentining 2022–yil 6–iyundagi “Davlat sport-taʼlim muassasalari faoliyatini 
mutlaqo yangi tizim asosida tashkil qilish chora-tadbirlari toʻgʻrisida”gi PQ–268-son1 qarori ijrosini ta’minlash, 
shuningdek, sport turlari boʻyicha terma jamoalarni shakllantirish uchun sport zaxirasini tayyorlash tizimini 
yanada takomillashtirish maqsadida Oʻzbekiston Respublikasi Vazirlar Mahkamasining 2022-yil 30-dekabrdagi 
“Olimpiya va paralimpiya sport turlariga tayyorlash markazlari faoliyatini tashkil etish chora-tadbirlari toʻgʻrisi­
da”gi 731-son2 qarori qabul qilindi. Olimpiya va paralimpiya markazlari faoliyati oʻrta va professional davlat 

1	 Oʻzbekiston Respublikasi Prezidentining 2022–yil 6–iyundagi “Davlat sport-taʼlim muassasalari faoliyatini mutlaqo yangi tizim asosida 
tashkil qilish chora-tadbirlari toʻgʻrisida”gi PQ–268-son qarori: https://lex.uz/docs/-6048725 

2	 Oʻzbekiston Respublikasi Vazirlar Mahkamasining 2022-yil 30-dekabrdagi “Olimpiya va paralimpiya sport turlariga tayyorlash marka­
zlari faoliyatini tashkil etish chora-tadbirlari toʻgʻrisida”gi 731-son qarori: https://lex.uz/docs/-6333235 

sport-ta’lim muassasalari sifatida jadallashdi hamda natijadorlik oshdi. Olimpiya va Paralimpiya kollejlari hamda 
markazlariga umumiy oʻquvchi-sportchilar soniga nisbatan Oʻzbekiston Milliy paralimpiya qoʻmitasi tavsi­
yasiga asosan jismoniy imkoniyati cheklangan va nogironligi boʻlgan oʻquvchi-sportchilar uchun 10 % gacha 
qoʻshimcha kvotalar belgilandi.

Zamonaviy jamiyat taraqqiyoti sharoitida rivojlanishida nuqsoni bo‘lgan shaxslarga davlat tomonidan 
ko‘rsatiladigan munosabat va qo‘llab-quvvatlash tizimi chuqur qayta ko‘rib chiqilganligini bugungi kundagi 
paraolimpiyachilarimiz natijalaridan ham ko‘rish mumkin. Hozirgi kunda Oʻzbekistonda eshitishida u yoki bu 
darajada pasayishlar bo‘lgan shaxslarning sport bilan shug‘ullanayotganligini ko‘rganimiz holda, ularning 
murabbiylari bilan muloqot jarayonlari va ushbu jarayondagi qiyinchiliklarni ham kuzatish mumkin.

Murabbiy – bu shunchaki buyruq beruvchi emas, balki sportchining holatini tushunadigan mutaxassisdir. U 
sportchining nafaqat jismoniy, balki ruhiy charchog‘ini ham his qiladi. Mashg‘ulot rejasini tuzishda sportchining 
fikri, og‘riqlari va ichki sezgilarini inobatga oladi, ya’ni doimiy ravishda qayta aloqa (feedback) mavjud bo‘ladi. 
Agar sportchi o‘zini yomon his qilayotganini aytsa, murabbiy (trener) “bajarishing shart” demasdan, mashg‘ulot 
yuklamasini o‘zgartira oladi. Sportchining qo‘rquvlari va muammolarini tinglab, unga dalda beradi. Umumiy 
qilib aytganda, tashkil etish jarayonida ham, amaliy faoliyatda ham doimiy muloqot mavjud bo‘ladi. Shu bois 
murabbiy va oʻquvchi-sportchi bir-birini toʻliq his qilgan holda tushunishi va samarali muloqot qilishi zarur.

Lekin bugungi kunda sport terminlarini ifodalovchi imo-ishora belgilaridan foydalanishning yagona tizimi 
mavjud emas. Sport sohasida, ayniqsa eshitishida nuqsoni bo‘lgan shaxslar ishtirok etadigan mashg‘ulotlar 
va musobaqalarda samarali muloqotni ta’minlash muhim ahamiyat kasb etmoqda. Bunday jarayonda sport 
terminlarini ifodalovchi imo-ishora belgilaridan foydalanish alohida o‘rin tutadi. Imo-ishora tili sportchilar, murab­
biylar va hakamlar oʻrtasida tezkor, aniq va tushunarli axborot almashinuvini ta’minlaydi. Sport terminlarini 
ifodalovchi imo-ishora belgilaridan foydalanishda yagona tizimning mavjud emasligi turli tushunmovchiliklarga, 
mashg‘ulot va musobaqa jarayonlarida qiyinchiliklarga sabab bo‘lishi mumkin. Shu bois sport terminlari uchun 
umumiy qabul qilingan, standartlashtirilgan imo-ishora belgilarini ishlab chiqish va amaliyotga joriy etish dolzarb 
masalalardan biri hisoblanadi.

MAVZUGA OID ADABIYOTLAR SHARHI
Maxsus pedagogikada terminologiya masalalari ilmiy izlanishlar, amaliy faoliyat hamda mutaxassislar 

o‘rtasidagi hamkorlikda muhim ahamiyat kasb etadi. Turli davrlarda va manbalarda bir xil tushunchalarning 
turlicha nomlanishi, eskirgan yoki noto‘g‘ri terminlarning qo‘llanilishi ta’lim jarayonida chalkashliklarga olib 
kelishi mumkin. Shu sababli zamonaviy, insonparvar va xalqaro talablarga mos terminologiyani shakllantirish 
dolzarb vazifalardan biri hisoblanadi. Mazkur yoʻnalishni oʻrganish maxsus pedagogika sohasida faoliyat yuri­
tayotgan mutaxassislarning kasbiy savodxonligini oshirish, ta’lim sifatini yaxshilash hamda jamiyatda inklyuziv 
ta’lim gʻoyalarini rivojlantirishga xizmat qiladi.

Taniqli surdopedagog olima G. L. Zaytsevaning fikriga koʻra: “Ona tili darslarida imo-ishora tilidan foyda­
lanish mumkin boʻlishi uchun avvalo oʻquvchilar orasida ma’lum tushunchani bildiradigan umumiy ishoraning 
mavjud boʻlishi zarur”. Ushbu fikr muhim metodik tamoyilni belgilaydi. Agar oʻquvchilar “soʻz turkumi”, “gap 
boʻlagi” yoki “morfema” tushunchalarini ifodalovchi aniq va yagona ishorani bilmasa, darsning samarador­
ligi pasayishi mumkin. Shu sababli oʻzbek imo-ishora tili asosida terminologik lugʻat yaratish zarurati yuzaga 
kelmoqda.

Imo-ishora tili karlarning tabiiy tili boʻlib, ular bilan muloqot qilish uchun qoʻllaniladigan oʻziga xos lingvistik 
tizim hisoblanadi. Imo-ishora tili tizimli grammatik tuzilishga ega boʻlib, undagi harakatlar ketma-ketligi ogʻzaki 
nutqdagi soʻzlar tartibiga ma’lum darajada mos keladi. Kar bolalarda ona tilini oʻzlashtirish jarayonida imo-ishora 
nutqi ham tabiiy ravishda rivojlanib boradi.

TADQIQOT METODOLOGIYASI
Mazkur tadqiqotni amalga oshirish jarayonida oʻzbek imo-ishora tilida qoʻllanadigan asosiy sport termin­

lari va iboralarni aniqlash hamda tizimlashtirishga qaratilgan ma’lumotlar yigʻildi. Tadqiqot davomida kuzatish, 
suhbat, qiyosiy tahlil va ilmiy manbalarni oʻrganish usullaridan foydalanildi. Eshitishida nuqsoni boʻlgan sport­
chilar, murabbiylar hamda maxsus pedagoglar ishtirokidagi muloqot jarayonlari tahlil qilinib, sport terminlarini 
ifodalashda qoʻllanilayotgan imo-ishora va daktil birliklari oʻrganildi. Olingan ma’lumotlar qiyosiy va tavsifiy tahlil 
asosida qayta ishlanib, terminlarning qoʻllanish chastotasi, bir xilligi hamda kommunikativ samaradorligi baho
landi. Tadqiqot natijalariga asoslanib, sport terminlarini ifodalashning yagona tizimini shakllantirish va termi­
nologik lugʻat yaratishga oid metodik yondashuvlar ishlab chiqildi.

Maxsus ishoralar (masalan, “ofsayd”, “jarima to‘pi”, “taym-aut”) o‘yin jarayonini soniyalar ichida tushuntirish 
imkonini beradi. Murabbiylar o‘yin davomida sportchilarga uzoq masofadan turib yangi taktika yoki kombinatsi­
yalarni tezkorlik bilan yetkazish imkoniyatiga ega bo‘ladi. Yangi sport turlarining (masalan, kibersport, vorkaut) 
paydo bo‘lishi bilan imo-ishora tiliga yangi neologizmlar (yangi jestlar) kirib keladi va tilning lug‘at boyligi ortib 
boradi. Sport atamalarini o‘z tilida mukammal tushungan sportchi o‘zini jamiyatning to‘laqonli a’zosi sifatida 
his qiladi va ruhiy to‘siqlarni yengishda ijobiy natijalarga erishadi. Jamoaviy sport turlarida (futbol, basketbol, 
voleybol) o‘zaro imo-ishoralar orqali muloqot qilish sportchilar o‘rtasidagi birdamlikni mustahkamlaydi. Bugungi 
kunga kelib, sohalar rivojlanishi va imkoniyatlarning kengayishi natijasida maxsus sport atamalari kar inson­
larga nafaqat sportchi, balki professional hakam, murabbiy yoki sport sharhlovchisi bo‘lish imkoniyatini ham 
yaratishi mumkin. Biroq buning uchun maxsus sport atamalarining imo-ishoralar tizimini shakllantirish muhim 
ahamiyat kasb etadi.

XULOSA VA TAKLIFLAR
Kar va zaif eshituvchi shaxslarda tilshunoslik terminlarini o‘qitish samaradorligi ko‘p jihatdan imo-ishora 

tilidagi yagona terminologik tizimning mavjudligi bilan belgilanadi. Hozirgi vaqtda ayrim terminlarning turli 
imo-ishoralar orqali ifodalanishi hamda standartlashtirilgan tizimning yetarli darajada shakllanmaganligi ta’lim 
jarayonida ayrim qiyinchiliklarni yuzaga keltirmoqda. Bu holat o‘quv materiallarini o‘zlashtirish, mutaxassislar 
va o‘quvchilar o‘rtasidagi muloqot sifati, shuningdek, ilmiy va amaliy tushunchalarning bir xil mazmunda angla­
nishiga ta’sir ko‘rsatishi mumkin.

Tadqiqot natijalari shuni ko‘rsatadiki, sport va maxsus pedagogika sohasiga oid terminlarni imo-ishora 
tilida tizimli ravishda ifodalash ta’lim samaradorligini oshirish, muloqotdagi aniqlikni ta’minlash hamda kar va 
zaif eshituvchi shaxslarning ijtimoiy integratsiyasini kuchaytirishga xizmat qiladi. Shu bilan birga, yagona termi­
nologik tizimning mavjudligi o‘quvchi-sportchilar, murabbiylar, pedagoglar va mutaxassislar o‘rtasidagi axborot 
almashinuvini tezlashtiradi hamda tushunmovchiliklarning oldini olishga yordam beradi.

Shu asosda quyidagi takliflarni ilgari surish mumkin:

•	 o‘zbek imo-ishora tilida sport va tilshunoslik terminlarining yagona terminologik bazasini yaratish;

•	 maxsus terminlarning standartlashtirilgan lug‘atini ishlab chiqish;

•	 surdopedagoglar, murabbiylar va mutaxassislar ishtirokida ilmiy-amaliy tavsiyalarni shakllantirish;

•	 raqamli platformalar orqali terminologik korpus va multimediya resurslarini yaratish;

•	 shuningdek, ushbu yo‘nalishda ilmiy tadqiqotlarni kengaytirish maqsadga muvofiq hisoblanadi.

Mazkur chora-tadbirlar kar va zaif eshituvchi shaxslar uchun ta’lim va sport muhitida teng imkoniyatlarni 
ta’minlash hamda inklyuziv yondashuvni rivojlantirishga xizmat qiladi.

